Nafarroako Parlamentuko Mahaiak, 2014ko urriaren 20an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Amaya Zarranz Errea andreak aurkezturiko mozioa, zeinaren bidez Nafarroako Gobernua premiatzen baita jarduketa-programa bat presta dezan seme-alabek gurasoei egindako erasoen kasuetarako.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko urriaren 20an

Lehendakaria: Alberto Catalán Higueras

MOZIOAREN TESTUA

Nafarroako Parlamentuko Parlamentu-talde Popularreko foru parlamentari Amaya Zarranz Errea andreak, Legebiltzarreko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatzeko eta onesteko. Mozioaren bidez, Nafarroako Gobernua premiatzen da jarduketa-programa bat presta dezan seme-alabek gurasoei egindako erasoen kasuetarako. 

Zioen azalpena

Adingabeen Fiskaltzaren oroitidazkiak honako bilakaera hau jasotzen du, Nafarroan seme-alabek gurasoen aurka egindako erasoen kasuei dagokienez:

– 2007: 30 kasu.

– 2008: 21. 

– 2009: 45. 

– 2010: 65. 

– 2011: 63. 

– 2012: 42. 

– 2013: 45.

Fiskaltzak berak eraso horiek honela baloratzen ditu oroitidazkietako batean:

“Delitu-tipo hori egitea bereziki kezkagarria da; izan ere, antza denez, gure gazteak jarrera zeharo onartezinak beretzen ari dira, indarkeria familia-esparrutik desagerrarazteko lege-erreformak eta kanpainak gorabehera. Kasu ia-ia guztietan, beren bizitzarekin ase ez diren adingabeak ziren; haien ustez, gurasoen betebeharra da asetzea ez soilik haien premiak, ezpada haien apetak ere, eta ez daukate inolako eragozpenik indarkeria fisikoa edo psikologikoa baliatzeko, beren helburuak lortzearren”.

Familia-indarkeria mota horren ezaugarrietako bat da, adituen iritzi orokortuaren arabera, egoera erreal guztietatik oso-oso gutxi direla salaketa judizial bat dakartenak. Adituek horri ematen dioten izena da “ezkutuko epidemia”.

Urrutiko Hezkuntzarako Unibertsitate Nazionalak Nafarroan orain dela gutxi antolatutako jardunaldiei esker ezagutu ahal izan dira indarkeria mota horri buruzko datu berriak. Adituek ohartarazten dutenez, handitu egin dira kasu errealak, erregistro ofizialetan jasotakoen aldean; diotenez, administrazioek eta botere publikoek egoera horiei modu egokian erantzun behar diete.

Etxeko indarkeria mota hori, halaber, gorakada gradualeko prozesu baten bidez garatzen da; horrenbestez, administrazioaren aldetiko prebentzio-jarduna beharrezkoa, egokia eta eragingarria iruditzen zaigu.

Horregatik guztiagatik: 

Nafarroako Parlamentuak Nafarroako Gobernua premiatzen du administrazio publikoen jarduketa programa bat taxutu dezan (Nafarroako Gobernuko departamentuak –esate baterako, Gizarte Politikak, Hezkuntza eta Lehendakaritza, Justizia eta Barnea–, justizia administrazioa, eta abar), seme-alabek gurasoen aurka baliatutako indarkeria kasuei aurre egiteko eta erantzun egokia emateko, besteak beste ondoko neurriak jasoko dituena: jarduketa protokolo bat, profesionalentzako prestakuntza, eta ukituentzako informazioa, bitartekaritza, laguntza eta aholku-ematea.

Iruñean, 2014ko urriaren 13an

